
　〈之獄以姚廣孝言卒族之臨刑從容歎曰是起家親略無經晝敬死有餘罪經日如生神色凜然　文皇嘗曰〉

　〈國家養士三十年惟得一卓敬服其識也不獨以節後四十年劉球傳其事私謚之曰忠貞敬立朝忼慨英姿〉

　〈善談論凡天文地理律曆兵刑皆能究達所著詩文五十卷率峭拔磊落〉

革松番衛

三月丁巳祀先師太學　上齊戒往盥獻拜跪禮如廟御

彞倫堂見師生賞幣鈔有差○燕王還國○召樓璉爲翰

林侍書

　〈璉字士連金華人嘗從宋濂學洪武中以藍田知縣擢廣東道監察御史謫戍雲南至是召入　文皇命孝孺〉

　〈草詔不可改命璉璉強受之歸而慙悶妻子問曰得無傷先生耶璉愧曰我所爲此正恐累及汝輩耳逡廵一〉

　〈夕經死〉

勑布按二司官糾察屬吏○擢神策衛經歷周璿左僉都

御史

　〈按璿山東諸縣人官僉都御史靖難後不屈俱死之〉

燕世子及其弟高煦高燧至京師尋遣還時　太祖小祥

也　文皇遣二子來或沮之曰不宜偕往　文皇曰往哉

令朝廷勿疑也齊泰請收之黃子澄不可以爲彼將先備

三兄弟輝祖甥也輝祖亦勸　上留之且言高煦勇悍無

賴寧惟叛主將叛父輝祖弟增壽力保無他遣之煦入輝

祖𠩻中取良馬馳去世子旣還國　文皇喜曰天贊我也

父子得聚其後靖難師起高煦宣力爲多　上悔不用輝

--

祖之言○博士黃彥淸閒步于市見兩兒食棗退讓有禮

坐其旁觀之食畢餘一棗幼者遜其長者長者不受推遜

良久遇匃者舉以授之又見有得紗于街者輒拂其塵置

之高潔處以石壓之而去彥淸歎曰何風俗之厚也明日

入朝備述其事且曰陛下德化雖中牟三異何以過此

上曰昨日宮中二人歐譁聲徹內朕呼而諭之曰朕寬刑

尙德兩年來中外愉愉爾獨犯敎意者朕有乖德歟行事

無禮歟外仁義而內實多欲歟悱然感愧自責而二人始

叩頭謝過夫一宮之內尙未能齊斯言何敢當也彥淸拜

賀曰萬邦時雍而有子獨傲四方風動而有弟未諧宫人

相爭是其常事　陛下引爲已過愈見盛德

逮北平右布政使曹昱按察使陳瑛副使張璉至京師時

北平僉事湯宗首吿瑛受燕府金錢結爲心腹辭連昱及

璉于是俱逮赴京下詔獄旣而編管瑛于廣西昱放爲民

璉降爲銅陵典史

三月　帝用齊黃策命都督宋忠調緣邊各衛馬步官軍

三萬屯開平燕府精壯悉選調𨽾忠麾下胡騎指揮關童

等在燕府者悉召入京師以都督徐凱練兵于臨淸都督

耿瓛練兵于山海關而張昺謝貴則密伺動定約期俱發

○調北平永淸兩衛官軍屯彰德順德

